ქართული პრესის მონიტორინგი

28.12.2017

სარჩევი: 
- 2 -რეზონანსი


- 2 -"მიძინებული ქსელი "გურჯისტან ვილაიეთი" გააქტიურდა" / მასშტაბური ანტიტერორისტული ოპერაციის გაგრძელებას საქართველოს სხვა კუთხეებშიც ელიან (რეზონანსი)


- 3 -"ტერორისტებს საქართველო არ აინტერესებთ" / რამაზ საყვარელიძე თვლის, რომ "ისლამური სახელმწიფოს" ინტერესში, პირველ რიგში, დასავლეთი და აშშ-ია (რეზონანსი)


- 4 -უპასპორტოდ უკრაინაშიც გავემგზავრებით, რიგშია: მოლდოვა, ბელორუსი, ყაზახეთი... / ქვეყნები, რომლებთანაც საქართველოს მხოლოდ აიდი ბარათით მიმოსვლის პერსპექტივა აქვს (რეზონანსი)


- 5 -"აიდი ბარათით მიმოსვლის შემოღება შესაძლებელია აზიასთანაც, მაგალითად, იაპონიასთან" / კორნელი კაკაჩია თვლის, რომ მხოლოდ აიდი ბარათით მიმოსვლა ბევრად აადვილებს სავაჭრო და ეკონომიკურ კავშირებს (რეზონანსი)


- 6 -მოსახლეობამ დენის დარტყმა მიიღო / ელექტროენერგიის ტარიფის ზრდის კვალდაკვალ გაძვირდება ადგილობრივი პროდუქტი და მომსახურება (რეზონანსი)


- 7 -დღეს მოსახლეობას წყალსაც გაუძვირებენ  / "ტარიფი იქნება სამწლიანი და ამ ვადის გასვლის შემდეგაც გაზრდიან წყლის გადასახადს" (რეზონანსი)


- 8 -ახალი თაობა


- 8 -მექა ხანგოშვილი: „მაჩალიკაშვილის საქმეზე სამართლიან გამოძიებას ვითხოვთ“ (ახალი თაობა)


- 9 -სპეცრაზმი მაჩალიკაშვილის ოჯახში შეცდომით შევიდა? / თეიმურაზ ქავთარაშვილი: თუ თქვენ არ შექმნით ტერორისტებს, აქ ტერორისტები არ იქნებიან“ (ახალი თაობა)


- 9 -სოფო კილაძე: „თუ ეს პიროვნება მართლაც აპირებდა აფეთქებას, მაშინ სამართალდამცავების ქმედება მართებული იყო“ (ახალი თაობა)


- 10 -„დენის ტარიფის გაზრდა ხელისუფლების ინტერესებშია“ (ახალი თაობა)


- 11 -„ჩვენი კეთილების ხვნა გაგრძელდება“ / გოგი წულაია: „ქუთაისის მოთმინება აივსო. სოციალურ საკითხებზე ძალიან მაგრად ავყვირდებით“ (ახალი თაობა)


- 11 -მამუკა ტუსკაძე: „ტენდერების ჩაშლის გამო მიმდინარე წელს ჯარისკაცები ფეხსაცმლის გარეშე დარჩნენ“ (ახალი თაობა)




რეზონანსი

"მიძინებული ქსელი "გურჯისტან ვილაიეთი" გააქტიურდა" / მასშტაბური ანტიტერორისტული ოპერაციის გაგრძელებას საქართველოს სხვა კუთხეებშიც ელიან (რეზონანსი)

ავტ. ეკატერინე ბასილაია

სტატიის ავტორი წერს, რომ თბილისისა და პანკისის შემდეგ ანტიტერორისტული ოპერაცია აჭარაშიც უნდა მოხდეს, რადგან დიდი ჯიჰადისტური ანკლავი აჭარაშიცაა. ექსპერტების განცხადებით, თუკი სახელმწიფო უშიშროების სამსახური კარგად იმუშავებს, სპეცოპერაცია კიდევ უნდა ვნახოთ.
უსაფრთხოების საკითხებში ექსპერტი ვახტანგ მაისაიას დაკვირვებით, უკვე აშკარაა, რომ მიძინებული ქსელი "გურჯისტან ვილაიეთი" გააქტიურდა და ამას შესაძლოა, მართლაც მოჰყვეს ტერაქტები. მისი მოსაზრებით, შემდეგ სპეცოპერაციას სუს-ი აჭარაში ჩაატარებს. ის ასევე აღნიშნავს, რომ მოწყვლადი რეგიონებია აჭარა, პანკისი, გურია, თბილისი, ქვემო ქართლი და ოკუპირებული აფხაზეთი. 
მაისაიას განცხადებით, საქართველოში ტერაქტების მოწყობა გამორიცხული არ არის და ქართული  სპეცსამსახურების პროფესიონალიზმზეა დამოკიდებული, რამდენად შეუძლიათ, გაანეიტრალონ ამ საფრთხეებიდან წამოსული მასშტაბები. 
სპეცოპერაციების მოლოდინი აქვს "სტრატეგიული კვლევების კავკასიური ცენტრის" ხელმძღვანელ მამუკა არეშიძესაც.
ექსპერტების თქმით, იმაში, რომ საქართველოში არსებულ ტერორისტულ იატაკქვეშეთს თურქულ ქსელებთანაც ჰქონდეთ კავშირი, საკვირველი არაფერია. „კვირის პალიტრის" ანალიტიკოსი ნინო ბურჭულაძის ინფორმაციით, პანკისში დაკავებულები თურქეთში ჩატაევის გარემოცვის წევრები იყვნენ., თუმცა, იბრძოდნენ თუ არა ისინი სირიაში, უცნობია. 

"ტერორისტებს საქართველო არ აინტერესებთ" / რამაზ საყვარელიძე თვლის, რომ "ისლამური სახელმწიფოს" ინტერესში, პირველ რიგში, დასავლეთი და აშშ-ია (რეზონანსი)

ავტ. თიკო ოსმანოვა

ინტერვიუ რამაზ საყვარელიძესთან. 

პანკისში ჩატარებულ სპეცოპერაციასა და პრემიერ-მინისტრ გიორგი კვირიკაშვილის შესაძლო გადაყენებაზე "რეზონანსს"  ფსიქოლოგი რამაზ საყვარელიძე ესაუბრა.
მისი განცხადებით, არჩევნებზე ხმების უმრავლესობა "ქართულმა ოცნებამ" მოიპოვა, შესაბამისად, მთავრობაც მან დააკომპლექტა და გიორგი კვირიკაშვილის წასვლა-არწასვლასთან დაკავშირებით გადაწყვეტილებაც მან უნდა მიიღოს.
„ვერსია, რომ გაღიზიანებულია, იმიტომ, რომ უპირებენ რაღაცას, გასაგებია, მეც მოვისმინე, მაგრამ მის გადაყენებაზე საუბარი უფრო ადრე იყო. ვერ ვიტყვი იმას, რომ, არიქა, ეს დაპირისპირება კვირიკაშვილის გაღიზიანებისა და ნერვიულობის გამო მოხდა. ეს სამართლებრივად შეიძლება, არ იყოს სწორი. იქ მელიას მხრიდან იყო შეურაცხყოფა.“ - ამბობს რესპონდენტი და აქვე დასძენს, რომ საქართველოში არის ზღვარი, რომლის მერეც შეურაცხყოფას პასუხობენ.

რაც შეეხება პანკისის ხეობაში ჩატარებულ სპეცოპერაციას, საყვარელიძის განმარტებით, ამ ღონისძებამ  იმ კითხვებს გასცა პასუხი, რომლებიც თბილისში გაბრიელ სალოსის ქუჩაზე ჩატარებულმა სპეცოპერაციამ გააჩინა. მისივე თქმით, ტერორიზმში ეჭვმიტანილთა მოქმედებებზე დაკვირვებით, შეიძლება ითქვას, რომ მათ საქართველო არ აინტერესებთ. ის ასევე განმარტავს, რომ „ისლამური სახელმწიფოს" ინტერესშია, პირველ რიგში, დასავლეთი და აშშ, რადგან მათ კულტურულად თუ პოლიტიკურად მიუღებლად მიაჩნიათ "ისლამური სახელმწიფოს" არსებობა. საყვარელიძე დასძენს, რომ ამ ფონზე, სად მოხდება ეს დაპირისპირება, მათთვის მნიშვნელობა არ აქვს, ვინაიდან ტერაქტი ევროპის არაერთ ქვეყანაში განხორციელებულა.
უპასპორტოდ უკრაინაშიც გავემგზავრებით, რიგშია: მოლდოვა, ბელორუსი, ყაზახეთი... / ქვეყნები, რომლებთანაც საქართველოს მხოლოდ აიდი ბარათით მიმოსვლის პერსპექტივა აქვს (რეზონანსი)

ავტ. ნინო ქეთელაური
სტატიის თანახმად, საქართველოსა და უკრაინას შორის გადაადგილება შესაძლოა, მხოლოდ აიდი ბარათის საშუალებით მოხდეს. ექსპერტები აცხადებენ, საქართველოს მსგავსი პერსპექტივა აქვს მოლდოვასთან, ბელარუსსა და პოსტსაბჭოთა ყველა ქვეყანასთან, გარდა რუსეთისა.
ფონდ "ღია საზოგადეობა-საქართველოს" ევროინტეგრაციის პროგრამის მენეჯერი ვანო ჩხიკვაძე "რეზონანსთან" საუბრისას აღნიშნავს, რომ ქვეყანას მსგავსი გამოცდილება თურქეთთან უკვე აქვს და ეს საკმაოდ ეფექტურადაც მუშაობს. მისივე შეფასებით, ეს, პირველ რიგში, ხელს შეუწყობს ქვეყნებს შორის ბიუროკრატიული სისტემის მოშლას და ასევე, წაადგება საქართველოს და უკრაინის შესაბამის უწყებებს შორის მჭიდრო თანაშრომლობას.

პოლიტოლოგი კორნელი კაკაჩია ამბობს, რომ სამომავლოდ მსგავსი სისტემის ამოქმედება მოლდოვასა და პოსტსაბჭოთა ქვეყნებთანაც შეიძლება. მისივე თქმით, არ არის გამორიცხული, რომ, ყაზახეთთანაც ამოქმედდეს მსგავსი სისტემა. 

"აიდი ბარათით მიმოსვლის შემოღება შესაძლებელია აზიასთანაც, მაგალითად, იაპონიასთან" / კორნელი კაკაჩია თვლის, რომ მხოლოდ აიდი ბარათით მიმოსვლა ბევრად აადვილებს სავაჭრო და ეკონომიკურ კავშირებს (რეზონანსი)

ავტ. ნინო ქეთელაური

საქართველო-უკრაინას შორის მიმოსვლის გამარტივებულ სისტემასა და სამომავლო პერსპექტივებზე  საუბრისას პოლიტოლოგი კორნელი კაკაჩია ამბობს, რომ ამ პროცესში ყველაზე მნიშვნელოვანია ის, რომ საქართველო, უკრაინა და მოლდოვა ასოცირების ხელშეკრულების შემდეგ ერთ ნავში სხედან.
მისი თქმით, უკრაინაში გასამგზავრებლად მხოლოდ აიდი ბარათის გამოყენება ბევრად გააადვილებს სავაჭრო და ეკონომიკურ კავშირებს. ამიტომ, ისეთ მეგობრულ ქვეყნებს შორის, როგორებიც საქართველო და უკრაინაა, ეს ძალიან მნიშვნელოვანია და კარგი იქნება, თუ ასეთი ნაბიჯი გადაიდგმება.
კაკაჩიას განმარტებით, მონდომების შემთხვევაში, მსგავსი სისტემის ამოქმედება ასევე შესაძლებელია აზიის კონტინგენტთან, მაგალითად, იაპონიასთანაც. ეს დამოკიდებულია იმაზე, თუ როგორ განისაზღვრება ქვეყნებს შორის სავაჭრო და ეკონომიკური ურთიერთობების მნიშვნელობა. ასევე, რამდენად დაინტერესებულია მეორე მხარე საქართველოს პერსპექტივით.
მოსახლეობამ დენის დარტყმა მიიღო / ელექტროენერგიის ტარიფის ზრდის კვალდაკვალ გაძვირდება ადგილობრივი პროდუქტი და მომსახურება (რეზონანსი)

ავტ. მარი ჩიტაია

სტატიაში საუბარია სემეკ-ის გადაწყვეტილებით ელექტროენერგიის მოხმარების საფასურის გაძვირებაზე. ტარიფის გაზრდის მიუხედავად, კომპანიებში სემეკ-ის გადაწყვეტილებით უკმაყოფილონი არიან. როგორც "თელასის" კომერციული დირექტორის მოადგილე მიხეილ ანთაძე აცხადებს, დამტკიცებული ტარიფი კომპანიას სწრაფი განვითარების საშუალებას არ აძლევს. მისი თქმით, ამით უზრუნველყოფილი იქნება მხოლოდ აბონენტებისთვის სტაბილური ენერგომიწოდება.

სპეციალისტები ვარაუდობენ, რომ მთავრობა საზოგადოების მოწყვლადი ფენისთვის საგადასახადო ტვირთის შემსუბუქებას შეეცდება, რათა მოსახლეობის ფინანსურ მდგომარეობაზე მტკივნეულად არ აისახოს. თუმცა, გადასახადის ზრდით სინამდვილეში დაზარალდება არა მარტო სოციალურად დაუცველი ფენა, მცირეშემოსავლიანი მოსახლეობაც. ეკონომისტი ემზარ ჯგერენაია ამბობს, რომ დენის გაძვირების შემდეგ ცვლილება მოსალოდნელია მომსახურების დარგშიც, რაც ხალხს ცხოვრების პირობებს საგრძნობლად გაუუარესებს.

ამავე მოსაზრებას გამოთქვამს ანალიტიკური ცენტრის "მსოფლიო გამოცდილება საქართველოსთვის" დირექტორი მურმან მარგველაშვილი, რომლის შეფასებითაც წინ არის მორიგი მძიმე წელიწადი. მისი განმარტებით, გადასახადის ზრდა მოსახლეობის დიდ ნაწილს ცხოვრების პირობებს დაუმძიმებს, ცვლილებები კი, განსაკუთრებით, საშუალო და დაბალშემოსავლიანი მოსახლეობისთვის იქნება მტკივნეული.
დღეს მოსახლეობას წყალსაც გაუძვირებენ  / "ტარიფი იქნება სამწლიანი და ამ ვადის გასვლის შემდეგაც გაზრდიან წყლის გადასახადს" (რეზონანსი)

ავტ. ნათია ლომიძე

სტატიის თანახმად, დენის ტარიფის მატების შემდეგ, წყლის გადასახადის გაძვირება საეჭვო აღარ არის და ტარიფი ამ სეგმენტშიც უთუოდ მოიმატებს. სპეციალისტები ადასტურებენ, რომ გადასახადის ზრდა ამ შემთხვევაშიც გარდაუვალია. ჟურნალისტის სიტყვებით, არსებობს ვარაუდი, რომ წყლის გადასახადი ეტაპობრივად მოიმატებს მოდევნო წლების განმავლობაშიც. როგორც საქართველოს წყლის ეროვნული პარტნიორობის თავმჯდომარე გიორგი ძამუკაშვილი განმარტავს, სამწლიანი ვადის გასვლის შემდეგაც წყლის გაძვირების ტენდენცია გაგრძელდება.

წყლის ექსპერტი, მეცნიერი პაატა გიორგაძე ფიქრობს, რომ მძიმე სოციალურ ფონზე ტარიფის მცირე ცვლილებაც კი მთავრობის მიმართ უნდობლობას გამოიწვევს:
„საქართველოში, სადაც წყლის მდიდარი რესურსით ვიწონებთ თავს, ტარიფის ზრდაზე ფიქრი დაუშვებლად მიმაჩნია. უკიდურეს შემთხვევაში, თუ გადასახადი მოიმატებს, ის აუცილებლად უნდა იყოს სახელმწიფოს მიერ კომპენსირებული, რათა მოსახლეობას ტვირთად არ დააწვეს, მით უმეტეს, ისეთ პერიოდში, როცა დაბალი ეკონომიკური ზრდა გვაქვს და მოსახლეობა გაღარიბებისკენ მიექანება", - აცხადებს გიორგაძე.

სტატიის ავტორი დასძენს, რომ მომავალი წლიდან კომუნალური ტვირთის სიმძიმეს საქართველოს უკლებლივ ყველა მოქალაქე იგრძნობს.
ახალი თაობა

მექა ხანგოშვილი: „მაჩალიკაშვილის საქმეზე სამართლიან გამოძიებას ვითხოვთ“ (ახალი თაობა)

ავტ. ნათია ხურცილავა

ინტერვიუ მექა ხანგოშვილთან. 

ჩეჩნური დიასპორის წარმომადგენელი მექა ხანგოშვილი პანკისის ხეობაში ჩატარებულ სპეცოპერაციაზე საუბრობს. მისი თქმით, ტერორიზმში ეჭვმიტანილი ყველა პირი უმკაცრესად უნდა დაისაჯოს, თუმცა, მისი ბრალეულობა უნდა დაადგინოს სასამართლომ. მისთვის მიუღებელია ჩატარებული სპეცოპერაციის ფორმა და 
თვლის, რომ შესაძლებელი იყო სხვა მეთოდებით ეჭვმიტანილის აყვანა. 
ხანგოშვილი აცხადებს, რომ ერთ-ერთი დაკავებულის, თემირლან მაჩალიკაშვილის ოჯახს იცნობს და  დარწმუნებულია, რომ დაკავებულს არავითარი კავშირი არ აქვს ტერორიზმთან. 
„გამორიცხულია, საქართველოს წინააღმდეგ რომელიმე პანკისელმა ქისტმა შეგნებულად ნაბიჯი გადადგას. ამის გამორიცხავა მე არ შემიძლია, რომ ვიღაც შეცდომაში შეიყვანეს, თუმცა, ამის დამადასტურებელი ფაქტები გამოძიებამ უნდა დადოს და ეს გამოძიება უნდა იყოს სამართლიანი და ობიექტური.“ - ამბობს რესპონდენტი. 
სპეცრაზმი მაჩალიკაშვილის ოჯახში შეცდომით შევიდა? / თეიმურაზ ქავთარაშვილი: თუ თქვენ არ შექმნით ტერორისტებს, აქ ტერორისტები არ იქნებიან“ (ახალი თაობა)

ავტ. შორენა მარსაგიშვილი

სტატიაში საუბარია 27 დეკემბერს პანკისის ხეობაში გამართულ აქციაზე და იქ გაჟღერებულ განცხადებებზე. 
ერთ-ერთი დაკავებულის, თემირლან მაჩალიკაშვილის მამა აცხადებს, რომ ის მისი შვილის უდანაშაულობას დაამტკიცებს და თუ საჭირო გახდება, სტრასბურგის სასამართლოსაც მიმართავს. მისივე თქმით, ეს ამბავი ხელისუფლებას არ შერჩება. 
აქციის ერთ-ერთმა მონაწილემ, თეიმურაზ ქავთარაშვილმა განაცხადა, რომ პანკისი არის ყველაზე მშვიდობიანი ადგილი, თუმცა, ზოგიერთებს სურთ, რომ იქ მცხოვრებლები მიიჩნეოდნენ ტერორისტებად და ექსტრემისტებად. მან დასძინა, რომ თვითონ ხალხი თუ არ შექმნის პანკისელებისგან ტერორისტებს, იქ ტერორისტები ნამდვილად არ არიან. 
სოფო კილაძე: „თუ ეს პიროვნება მართლაც აპირებდა აფეთქებას, მაშინ სამართალდამცავების ქმედება მართებული იყო“ (ახალი თაობა)

პარლამენტის ადამიანის უფლებათა დაცვის კომიტეტის თავმჯდომარე სოფო კილაძე პანკისის ხეობაში ჩატარებულ სპეცოპერაციაზე საუბრისას აღნიშნავს, რომ აღიკვეთა უდიდესი დანაშაული არა მხოლოდ საქართველოში, არამედ მის ფარგლებს გარეთ, თუმცა, რატომღაც, ამაზე ყურადღებას არავინ ამახვილებს და ხდება ფაქტის ნეგატიურ კონტექსტში გაშუქება. 

ექსპერტი კავკასიის საკითხებში მამუკა არეშიძე აცხადებს, რომ ჩატაევმა 2 თვის განმავლობაში მოახერხა იმ დაკონსერვებული კონსპირაციული ქსელის ამოქმედება, რომელიც ვაჰაბიტებს საქართველოში ჰქონდათ შექმნილი. მისივე განმარტებით, 22 ნოემბრის სპეცოპერაცია იყო საერთაშორისო მასშტაბის და თბილისი იყო მხოლოდ ფრაგმენტი. ექსპერტი სუს-ის მუშაობის ხარისხს იწონებს და აქვე აღნიშნავს, რომ საქართველომ მოახერხა ტერორისტული შეტევის პრევენცია, რასაც სხვა, ბევრად ძლიერი ქვეყნები ვერ ახერხებენ. 

„დენის ტარიფის გაზრდა ხელისუფლების ინტერესებშია“ (ახალი თაობა)

ავტ. ნონა ცაბაძე

ინტერვიუ ჯონდი ბაღათურიასთან.

„ქართული დასის“ ლიდერი ჯონდი ბაღათურია აცხადებს, რომ ელექტროენერგიის ფასის მატებაში ხელისუფლების ინტერესებია და მათი ეს ქმედება ავლენს ხალხის მიმართ სრულ უპასუხისმგებლობას. მისი თქმით, დენის ტარიფის გაძვირება მინიმუმ 15-20%-ით ავტომატურად გაზრდის ინფლაციით ისედაც მომატებულ ფასებს. 
ბაღათურიას მტკიცებით, პოლიტიკურ და ბიზნეს ელიტას შორის ადგილი აქვს გარიგებას, ხალხი კი მათი მძევალია.
რესპონდენტი აკრიტიკებს პრემიერ-მინისტრს იმ განცხადების გამო, რომელშიც ბაღების დაფინანსების ახალ სქემაზეა საუბარი. მისთვის ასევე მიუღებელია გიორგი კვირიკაშვილის მოსაზრება, რომ ქართველი მამაკაცების მხრიდან ქალებზე ძალადობა ხშირია. ბაღათურიას თქმით, ასეთი შემთხვევა თითზე ჩამოსათვლელია და  პრემიერ-მინისტრის განცხადებამ ქართველი საზოგადოება შეურაცხყო. 
რესპონდენტი ფიქრობს, რომ ქვეყნის მეთაური აშშ-ის მიერ დაფინანსებული არასამთავრობო ორგანიზაციების გავლენის ქვეშაა. 
„ჩვენი კეთილების ხვნა გაგრძელდება“ / გოგი წულაია: „ქუთაისის მოთმინება აივსო. სოციალურ საკითხებზე ძალიან მაგრად ავყვირდებით“ (ახალი თაობა)

ავტ. შორენა მარსაგიშვილი

„თავისუფალი საქართველოს“ ერთ-ერთი ლიდერი გოგი წულაია აცხადებს, რომ ქუთაისელები არსებული მდგომარეობის ატანას აღარ აპირებენ და ძალიან მალე საპროტესტო აქციებს დაიწყებენ. 
ის ამბობს, რომ ელექტროენერგიის ტარიფის გაზრდა ხელისუფლებას დიდი ხანია, გადაწყვეტილი ჰქონდა და ამჯერად, უბრალოდ, ხალხს გაუმხილა ამის შესახებ. მისივე პროგნოზით, ქუთაისელები არსებულ ვითარებას არ შეეგუებიან და საპროტესტო აქციებს დაიწყებენ. 
მამუკა ტუსკაძე: „ტენდერების ჩაშლის გამო მიმდინარე წელს ჯარისკაცები ფეხსაცმლის გარეშე დარჩნენ“ (ახალი თაობა)

ავტ. გულიკო ბალაძე

სტატიის თანახმად, უფლებადამცველმა მამუკა ტუსკაძემ დავების საბჭოს დატოვების მიზეზებზე სპეციალურ პრესკონფერენციაზე ისაუბრა. მისი თქმით, საბჭომ 60 ადმინისტრაციული საჩივარი არ განიხილა, რადგან მომჩივანებმა ისინი თავად გაითხოვეს უკან.  
ტუსკაძემ თავდაცვის სამინისტროს მიერ გამოცხადებულ ტენდერზე ისაუბრა, რომელიც ჯარისკაცებისთვის ფეხსაცმლის შეკერვისთვის გამოცხადდა, თუმცა, უწყებისვე გადაწყვეტილებით, ტენდერი შეწყდა. მიზეზი ერთ-ერთი კომპანიის მიერ ტენდერის გასაჩივრება გახდა. დავის პარალელურად კი აღმოჩნდა, რომ ჯარისკაცები ფეხსაცმლის გარეშე დარჩნენ. 
ტუსკაძე აცხადებს, რომ არ ახსენდება, რომელიმე საქმე, რომელზეც ეჭვი იყო კორუფციასთან დაკავშირებით, თვითონ დავების საბჭოს გადაეგზავნოს სამართალდამცველი ორგანოებისთვის გამოსაკვლევად. 
ტუსკაძე დავების საბჭოს შემადგენლობის დატოვების მთავარ მიზეზად ამ ორგანოს უფუნქციობას ასახელებს. 

